
Annotatsiya 

Maqolada Farg‘ona vodiysida turli xil genotipdagi asalari oilalaridan bahor va yoz oylarida to‘plangan asalning 
kimyoviy tarkibi o‘rganilgan va ularga tegishli baho berilgan. 

Аннотация 
В статье изучен и дана соответствующая оценка химический состав меда, собранного от пчелиных 

семей разных генотипов в Ферганской долине в весенне-летний период. 
Abstract 

The article studied and gave an appropriate assessment of the chemical composition of honey collected from 
bee colonies of different genotypes in the Ferghana Valley in the spring and summer. 

KIRISH 

Mavzuning dolzarbligi. Farg‘ona vodiysi iqlim sharoiti juda mo‘tadil bo‘lib, asalari oilasini 
erta bahorda rivojlantirish uchun qulay hisoblanadi. Uning tog‘li va tog‘oldi hududlarida erta 
bahordan boshlab ona asalari yetishtirish va asalari paketlari ishlab chiqarish uchun barcha 
sharoitlar yetarli. Shuning uchun vodiy asalarichilari har yil 500 mingga yaqin asalari paketlari 
ishlab chiqaradilar va ularni qo‘shni Qozog‘iston va Rossiya davlatlariga sotib kelmoqdalar. 

Respublikamiz Prezidenti 2017–yil 16–oktabrda “Respublikamizda asalarichilik tarmog‘ini 
yanada rivojlantirish chora-tadbirlari to‘g‘risida”gi PQ-3327-sonli qaroriga imzo chekdi [1]. 

Ushbu qarorga asosan respublikamiz sharoitida asalarichilik mahsulotlari yetishtirish va 
ularni qayta ishlash hajmini oshirish, mahsulot yetishtirishning zamonaviy ilg‘or usullarini joriy etish, 
asalari kasalliklariga va zararkunandalariga qarshi kurashning ilg‘or usullarini tashkil etish va 
xorijdan karpat va krainka sermahsul asalari zotlarini ko‘plab olib kelish va sohani kadrlar bilan 
ta’minlash ishlarini amalga oshirish bo‘yicha bir qator ko‘rsatmalar berilgan. 

Hozirgi kunda Farg‘ona vodiysi hududlarida ko‘pgina asalari zotlari boqib kelinmoqda, 
ulardan mahalliy, karpat, krainka va baksfat asalari oilalari asosiy o‘rinni egallaydi. 

Ma’lumki, asal tarkibidagi kislotalik darajasiga asalari zoti ham birmuncha ta’sir etishi 
aniqlandi. Shuningdek, asalari zoti ham asal tarkibidagi diastaza soniga salmoqli ta’sir etadi. 
Chunki asalarilar turli xil gullardan shira va gulchangi to‘plash davrida uni qayta ishlash jarayonida 
o‘zini so‘lak bezlaridan maxsus modda qo‘shib, asalning diastaza soniga ijobiy ta’sir etadi. 

Shuning uchun ham bugungi kunda chetdan ko‘plab turli genotipga mansub zotdor asalari 
oilasi va ona asalarilar Respublikamizga olib kelinmoqda. Bunday turli genotipdagi asalarilarning 
O‘zbekiston iqlim sharoitiga moslashuvi, ularning morfologik ko‘rsatkichlariga, oila mahsuldorligiga 
ta’siridagi dolzarb muammolar toʻliq o‘rganilmay kelmoqda. 

Ma’lumki, turli xil zotdagi asalari oilalari turlicha miqdorda asal to‘plashi ma’lum. Farg‘ona 
vodiysi iqlim sharoitida karpat va krainka asalari zotlari o‘zining mahsuldorlik ko‘rsatkichlari bilan 

alohida o‘rinlarda turadi. Shuning uchun ham ular to‘plangan asallarning kimyoviy tarkibini 
o‘rganish katta ahamiyatga ega. 

Ana shu muammolarni hal qilish bugungi kunda Farg‘ona asalarichilarning dolzarb 
muammolaridan biri hisoblanadi. 

Tadqiqot o‘tkazish joyi va uslubi. Tadqiqot ishlari Farg‘ona Davlat universitetining 
“Dorivor o‘simliklar va asalarichilik ilmiy markazi”ning asalarichilik xo‘jaligida va Andijon viloyati 
Marhamat tumanidagi xususiy asalarichilik xo‘jaligida boqilayotgan turli xil zotdagi asalari 
oilalaridan nazorat (10 ta) va tajriba (30 ta) guruhlari tashkil etildi va ana shu oilalardan olingan 
asalning kimyoviy tarkibi Farg‘ona davlat universiteti Kimyo kafedrasi laboratoriyasida oddiy qabul 
qilingan usullar asosida o‘rganib chiqildi. Buning uchun to‘plangan bir necha xil asal 
namunalarining tarkibidagi diastaza soni, suv miqdori, qand va saxaroza miqdori, kislotalik va zollik 
darajasi kabi ko‘rsatkichlar o‘rganib chiqildi. Tajriba guruhlaridagi asalari oilalarida ona asalari 
yoshi, uning kunlik tuxum qo‘yish darajasi, oiladagi ozuqa miqdoriga, kasallik belgilari bo‘lmasligiga 
va asalari oilalarini ko‘chirish qoidalariga qat’iy e’tibor berildi [3]. Tadqiqot ishlarida mahalliy, karpat, 
krainka va baksfat asalari oilalari ishtirok etdi. 

Tadqiqot natijalari. Tadqiqot ishlari Andijon viloyatidagi Marhamat tumani xususiy 
asalarichilik xo‘jaligida boqilayotgan turli xil o‘simliklar gulshirasidan to‘plangan asalning kimyoviy 
tarkibini o‘rgandik. 

Bu hududda erta bahorda har xil begona o‘simliklar, keyinchalik esa o‘rik, gilos, olma kabi 
ko‘plab mevali daraxtlar gullab, asalarilarga ko‘p miqdorda gulshirasi va oqsilga boy bo‘lgan asalari 
oilasini o‘sishiga va rivojlanishiga asos bo‘lgan gulchanglarini beradi [5]. Yoz faslida esa Farg‘ona 
viloyatidagi kungaboqar va g‘o‘za ekilgan maydonlarga asalarilarni ko‘chirib bordik. Bahor va yoz 
faslida asosiy asal tortish davrida ulardan asal namunalari olindi va ular GOST-19792-2001 
talablari asosida kimyo laboratoriyalarda asal tarkibidagi suv miqdori, diastaza soni, kislotalik 
darajasi, asal tarkibidagi zol miqdori, qand va saxaroza miqdorlari kabi ko‘rsatkichlar o‘rganildi. 

Bahor faslida to‘plangan asallarni kimyoviy tarkibi to‘g‘risidagi ma’lumotlarni quyidagi 
jadvaldan ko‘rishimiz mumkin. 

1-jadval 
FARG‘ONA VODIYSIDA BOQILAYOTGAN TURLI XIL ZOTDAGI ASALARILAR 

TO‘PLANGAN ASALNING KIMYOVIY TARKIBI 

Ko‘rsatkichlar Mahalliy 
asalarilar 

Karpat 
asalarilari 

Krainka 
asalarilari 

Baksfat asalarilari 

Andijon viloyati (bahorda) 
Asalning suv 
miqdori, % 

18,1±0,31 18,2±0,29 18,6±0,34 19,1±0,32 

Umumiy kislotalik, 
pH 

3,3±0,01 3,5±0,09 3,7±0,10 3,0±0,21 

Diastaza soni,  
Gote birligida 

15,3±0,44 15,5±0,33 14,3±0,11 15,7±0,41 

Umumiy qand 
miqdori, % 

82,5±0,45 83,1±0,17 81,4±0,18 86,1±0,15 

Zol miqdori, % 0,235±0,02 0,205±0,05 0,204±0,15 0,235±0,05 
Farg‘ona viloyati (yozda, g‘o‘za o‘simligida) 

Asalning suv 
miqdori, % 

17,2±0,30 16,9±0,44 16,6±0,23 16,5±0,31 

Umumiy kislotalik,  
pH 

2,9±0,03 3,0±0,08 3,5±0,44 3,7±0,31 

Diastaza soni,  
Gote birligida 

14,5±0,41 15,4±0,33 15,9±0,45 16,1±0,22 

Umumiy qand 
miqdori, % 

83,4±0,22 84,1±0,22 82,4±0,31 85,4±0,20 

Zol miqdori, % 0,215±0,31 0,210±0,33 0,209±0,44 0,222±0,49 
 
1-jadval ma’lumotlaridan ko‘rinayaptiki, Andijon viloyati sharoitida boqilayotgan turli xil 

zotdagi asalarilarda to‘plangan asal tarkibi har xil bo‘lganligi aniqlandi. Asal tarkibidagi suv miqdori 
barcha tajriba guruhlarida 18,1-18,6% atrofidan o‘zgarmaganligi va faqat III-tajriba guruhidagi 
baksfat asalari zotida bu miqdori 19,1%-ni tashkil etganligi aniqlandi, bu ko‘rsatkich I-tajriba 
guruhida karpat zotiga nisbatan 104,9%-ga ko‘p bo‘lgan. Shuningdek, II-tajriba guruhidagi krainka 
asalarilardan to‘plangan asal tarkibida kislotalik pH darajasi 3,7 birligini tashkil etgan bo‘lsa, bu 
ko‘rsatkich nazorat guruhidagi mahalliy asalarilarda 3,3 birlikka ega bo‘ldi, yoki bu ko‘rsatkich 
nazorat guruhidagi mahalliy asalarilarga nisbatan 112,1%-ga ko‘p bo‘lganligi aniqlandi. 

To‘plangan asal tarkibidagi diastaza soni III-tajriba guruhidagi baksfat asalari zotida 15,7 
birlikka teng bo‘lgan. Bu ko‘rsatkich II-tajriba guruhidagi krainka asalari zotida 14,3 birlik bo‘lgan 
yoki bu ko‘rsatkich III-tajriba guruhida II-tajriba guruhiga nisbatan 109,7%-ga ko‘p bo‘lgan. 
Shuningdek, asal tarkibidagi zol miqdori ham bir xil darajada bo‘lishi va III-tajriba guruhida I va II-
tajriba guruhlariga nisbatan 114,6%-ga ko‘p bo‘lgani hamda saxaroza miqdori ham o‘zgarmasdan 
qolgan. 

Xuddi shunday, Farg‘ona viloyatida yoz faslida g‘o‘za gullaridan to‘plangan asal tarkibi ham 
har xil bo‘lgan. Xususan, asal tarkibidagi suv miqdori nazorat guruhidagi mahalliy asalarilarda 
17,2%-ni tashkil etgan bo‘lsa, bu ko‘rsatkich karpat va baksfat asalari zotlarida I va III-tajriba 
guruhlarida 16,5 va 16,9%-ni tashkil etgan. Kislotalik darajasi III-tajriba guruhida baksfat zotida 3,7 
birlikni tashkil etgan bo‘lsa, bu ko‘rsatkich nazorat guruhidagi mahalliy asalarilarda 2,9 birlikka teng 
bo‘lgan, yoki bu nazorat guruhidagi mahalliy asalarilariga nisbatan III-tajriba guruhidagi baksfat 
zotiga  127,5%-ga ko‘p bo‘lgan. Barcha asal tarkibidagi qand miqdori deyarli bir xil bo‘lib, u 84,1-
85,4%-gacha o‘zgarib turgan. Asal tarkibidagi asosiy ko‘rsatkich bo‘lgan diastaza soni esa III-
tajriba guruhidagi baksfat zotidagi asal tarkibida 16,1 birlikka teng bo‘lgan, bu ko‘rsatkich nazorat 
guruhidagi mahalliy asalarilarda 4,5 birlikka ega bo‘lgan, yoki bu nazorat guruhidagi mahalliy 
asalarilarga nisbatan III-tajriba guruhidagi baksfat zotida 111,0%-ga ko‘p bo‘lgan. Shuningdek, III-
tajriba guruhidagi baksfat zotida asal tarkibida zol miqdori 0,222 mg/kg-ni tashkil etgan bo‘lsa, bu 
ko‘rsatkich II-tajriba guruhidagi krainka zotida 0,209 mg/kg-ni tashkil etgan, yoki bu ko‘rsatkich III-

tajriba guruhidagi baksfat zotida II-tajriba guruhidagi krainka zotiga nisbatan 106,2%-ga ko‘p 
bo‘lganligi aniqlandi. 

Shuni ham aytib o‘tish kerakki, bahor faslida baksfat zotidan to‘plangan asalda diastaza 
soni boshqa zotdagilarga nisbatan 15,7 Gote birligida bo‘lgan, xuddi shunday asalning tabiiyligini 
ko‘rsatadigan asosiy ko‘rsatkichlardan biri yoz faslida ham baksfat asalari zotiga bu ko‘rsatkich 
boshqa zotlarga nisbatan ko‘p, ya’ni 166,1 Gote birligini tashkil etganligi aniqlandi. Bu esa baksfat 
asalari zotidan olingan asal eng yaxshi va sifatli ekanligidan dalolat beradi. 

XULOSA 
Shunday qilib, Farg‘ona vodiysi sharoitida boqilayotgan turli xil genotipdagi asalarilardan 

to‘plangan asal baksfat asalari zotiga to‘g‘ri keladi, chunki bu baksfat asalarilari to‘plagan asal 
tarkibida diastaza soni bahorda 15,7 Gote birligida bo‘lgan bo‘lsa, yoz faslida xam bu ko‘rsatkich 
16,1 Gote birligida bo‘lganligi aniqlangan, chunki asalni oziq-ovqat sifatida uning qimmatini 
oshishida asal tarkibidagi diastaza soni asosiy ko‘rsatkich bo‘lib hisoblanadi. Ohirgi o‘rinda esa 
mahalliy asalarilarda bo‘lgan va u 14,5 Gote birligida bo‘lishi aniqlandi. 

